
Umhverfis- og auðlindaráðuneytið 
Skuggasundi 1 
101 Reykjavík 

sent í gegnum samráðsgátt stjórnvalda 

  

  

Efni:  Athugasemdir Eldvatna – samtaka um náttúruvernd í Skaftárhreppi við áform um 
frumvarp til laga um Hálendisþjóðgarðs 

  

  

Skaftárhreppi, 7. desember 2019 

  

Eldvötn – samtök um náttúruvernd í Skaftárhreppi ítreka áður framkominn stuðning sinn við stofnun 
miðhálendisþjóðgarðs og þakka þá vinnu sem lögð hefur verið í verkefnið. 

Stjórn samtakanna hefur kynnt sér áform um frumvap til laga um Hálendisþjóðgarð, sem til umsagnar 
er á samráðsgátt stjórnvalda.  Áður hafa samtökin í þrígang sent frá sér umsagnir eða ábendingar er 
varða undirbúning stofnunar þjóðgarðsins.  Margt af því sem hér fer eftir hefur áður komið þar fram, 
en er endurtekið til áréttingar. 

  

Náttúruvernd – hinn eiginlegi grunnur 

Í umfjöllun um Hálendisþjóðgarð benda Eldvötn á að mikilvægi þess að náttúruvernd verði leiðarljós í 
allri stefnumótun um nýtingu innan þjóðgarðsins, að sjálfbær þróun sé ávallt höfð að leiðarljósi og að 
nýting innan þjóðgarðsins verði ekki á kostnað þeirra náttúrugæða sem hann hefur upp á að bjóða. 
Samtökin leggja áherslu á að náttúruvernd er nýting í sjálfu sér. 

Lítt eða ósnortin víðerni eiga verulega undir högg að sækja, ekki aðeins á Íslandi heldur einnig um víða 
veröld. Sérstaða Íslands varðandi lítt eða ósnortin víðerni er einstök í Evrópu og ábyrgð okkar sem 
þjóðar mjög mikil í alþjóðlegu samhengi. Að þessu sögðu leggja Eldvötn ríka áherslu á að við skipulag 
Hálendisþjóðgarðs, þar sem stærstu víðerni landsins eru að finna, verði staðinn vörður um þau 
óbyggðu víðerni sem eru eitt af megin einkennum nýs Hálendisþjóðgarð. 

 

Miðhálendislína 

Hér verða áréttaðar fyrri ábendingar samtakanna varðandi miðhálendislínu, sem mörk fyrirhugaðs 
Hálendisþjóðgarðs eru í stórum dráttum miðuð við skv. fram komnum gögnum og „miðast í grunninn  

við línu dregna á milli heimalanda og afrétta“, svo að vitnað sé í annað þeirra tveggja skjala sem hér 
eru til umsagnar.  Eldvötn benda á að sú lína var skilgreind við gerð svæðisskipulags miðhálendisins 
1999-2015 og byggði á stöðu þjóðlenduúrskurða eins og þeir stóðu á þeim tíma.  Á þeim tveimur 
áratugum sem síðan eru liðnir hafa svæði á jaðrinum verið úrskurðuð þjóðlendur; svæði sem m.t.t. 
náttúrufars og landslagsheilda eru óumdeilanlega hálendissvæði – og ættu skilyrðislaust að 
skilgreinast sem hluti miðhálendis Íslands. 

Samtökin benda á að við afmörkun Hálendisþjóðgarðs má ekki byggja á úreldum gögnum sem lýsa 
stöðu mála fyrir 20 árum síðan og láta eins og þau mörk séu meitluð í stein, heldur þarf að uppfæra 
hálendismörk og láta þjóðgarðinn ná utan um allar þær þjóðlendur sem til hálendisins heyra með 
réttu.  „Þetta er land sem þjóðin á […] þannig að við getum sagt að þarna fari ríkið með full forráð“ 
sagði Óli Halldórsson, formaður undirbúningsnefndar um stofnun miðhálendisþjóðgarðs, í 
útvarpsviðtali í þann 4. þessa mánaðar1.  Færa þarf sterkari rök en fram hafa komið fyrir því að uppfæra 
ekki línuna og færa hana til nútíma.  Í Skaftárhreppi varðar málið Álftaversafrétt austan Mýrdalsjökuls, 
en Eldvötn leggja af framangreindum sökum þunga áherslu á að það landsvæði verði allt innan marka 
fyrirhugaðs Hálendisþjóðgarðs og beina því til ráðherra að hann beiti sér fyrir því.  Friðlýsing þess er 
áríðandi m.t.t. þess markmiðs að standa vörð um óbyggð víðerni; þá víðfemu, einstöku landslagsheild 
sem hálendi Skaftárhrepps er og geymir jarðsögu mestu eldsumbrota í heiminum á sögulegum tíma.  
Slíkt er enda í fullu samræmi við verndarmarkmið laga um náttúruvernd nr. 60/2013, sem lögum um 
nýjan Hálendisþjóðgarð hlýtur að vera ætlað að kallast á við. 

 

Stýring ferðamanna 

Áformin um lagasetningu koma inn á „nýtingu og verndun og uppbyggingu innviða, ekki síst vegna 
vaxandi fjölda ferðamanna sem koma til landsins“.  

Hvað ferðamenn viðkemur, benda Eldvötn á það að friðlýst svæði draga í eðli sínu að gesti.  Stór 
áskorun er að halda svo um tauma, að hin miklu verðmæti sem í lítt snortinni náttúru og víðernum 
hálendisins felast bíði ekki hnekki sökum ágangs.  Sýna þarf hinum viðkvæma, hægvaxta öræfagróðri 
tilhlítandi virðingu, en auk þess er bent á að rannsóknir sýna að verðmæti hálendisins felast, í huga 
ferðamanna, ekki síst í fámenninu og sterkri upplifun fágætra víðerna2.  Stýringu gesta á slíku svæði 
þarf að vanda og líta til erlendra fyrirmynda hvað henni viðkemur á víðernissvæðum.  Vakin er sérstök 
athygli á því að aukin þjónusta, t.a.m. sala veitinga, dregur að þjónustusinnaða fjöldaferðamenn, en 
sá hópur sem sérstaklega sóttist eftir náttúruupplifun bægist þá frá.  

Að þessu sögðu skora Eldvötn á undirbúningsnefnd um stofnun Hálendisþjóðgarðs og aðra 
hlutaðeigandi, að leita samstarfs við færustu sérfræðinga, innlenda sem erlenda, við gerð áætlunar 
um stýringu ferðamanna um þjóðgarðinn.  Meðal þess sem samtökin telja að huga þurfi að eru 
möguleikar á fjöldatakmörkunum og leiðir að þeim.  Þessa vinnu telja Eldvötn áríðandi að vinna 
tímanlega og að sérstök áhersla verði lögð á vandað samráð. 

Eldvötn benda einnig á hið mikilvæga starf sem landverðir sinna við umsjón friðlýstra svæða, m.a. við 
upplýsingagjöf til gesta og þannig um leið stýringu þeirra.  Samtökin leggja áherslu á að fjöldi starfandi 
landvarða í Hálendisþjóðgarðinum þarf að vera viðundandi, sem og starfsaðstaða þeirra. 

Þessu ekki óskylt er einnig á það bent hvað aðgengi varðar, að malarvegir og óbrúaðar ár eru ekki 
aðeins hluti eftirsóknaverðrar, fágætrar upplifunar, heldur einnig leið til stýringar ferðamanna og 
þannig náttúruvernd í sjálfu sér. Varað er við því að gera vegi um Hálendisþjóðgarð fólksbílafæra með  

þeim umferðarþunga og mannmergð sem fylgir, en nýta heldur atvinnutækifærið sem í því felst að 
bjóða upp á skipulagðar gæðaferðir um svæðið.  Bent er á að í Bandaríkjunum eru dæmi um að farið 
sé að taka malbik af vegum í þjóðgörðum til að skapa „trekt“ inn á svæði.  Meginþema, í takt við það 
sem hér að framan hefur verið sagt, verður að vera að halda hálendinu lágstemmdu, enda er slíkt í 
takt við gildandi landsskipulagsstefnu. 

 

Orkunýting 

Hvað orkunýtingu innan Hálendisþjóðgarðs varðar, leggja Eldvötn þunga áherslu á að „þróun og 
viðhald“ virkjana innan marka hans megi alls ekki krefjast frekara rasks á landi og náttúru en orðið 
er. Engar frekari framkvæmdir vegna orkuvinnslu rýmist innan þjóðgarðs; hvorki nýframkvæmdir né 
endurbætur sem krefjast jarðrasks.  Hvað orkudreifingu varðar, þá skuli eingöngu heimila flutning í 
jörðu, en loftlínur séu ekki viðeigandi á svæði sem njóti verndar vegna m.a. landslags og víðerna. 

Hvað orkuöflun vegna þjónustu og reksturs þjóðgarðsins viðkemur, er mikilvægt að slík mannvirki 
verði lágstemmd, falli vel að landi og náttúru, og trufli ekki dýralíf eða gesti garðsins. 

 

Rekstarsvæði 

Hvað rekstrarsvæði fyrirhugaðs Hálendisþjóðgarðs varðar, benda Eldvötn á að mikilvægt er að horfa 
vel til  landslagsheilda, ferðaleiða og skynsemi við daglegan rekstur, frekar en að binda þau við 
sveitarfélagamörk.  Þannig væri hyggilegra að hafa Kjöl og Sprengisand á sínu hvoru svæðinu, og varað 
er við því að kljúfa þann hluta Torfajökuls-/Fjallabakssvæðisins sem tilheyrir Skaftárhreppi frá 
vesturhlutanum. 

  

Verndarflokkar 

Hvað skiptingu í verndarflokka varðar benda Eldvötn á að skv. reglugerð um Vatnajökulsþjóðgarð (VJÞ) 
er hefðbundin landnýting, svo sem búfjárbeit, fuglaveiði, hreindýraveiði og veiði í ám og vötnum heimil 
í öllum garðinum að undanskildum jöklinum sjálfum og á landsvæðinu í kringum Öskju. Jafnframt er 
tekið fram í reglugerðinni að landnýtingin skuli vera sjálfbær. Í Vatnajökulsþjóðgarði eru þessi svæði í 
verndarflokki II, en umrædd nýting er skrifuð inn í reglugerð um þjóðgarðinn. Til einföldunar og til að 
tryggja að hefðbundin nýting haldi sér innan Hálendisþjóðgarðs færi betur á að fara sömu leið þar og 
í VJÞ, þ.e.a.s. að þjóðgarðurinn verði að stærstum hluta í flokki II, en að skrifað verði og fest í 
reglugerð að framangreind hefðbundin nýting verði leyfð og að hún skuli vera sjálfbær. Rétt er þó 
að benda á að í VJÞ eru nokkur minni svæði í jöðrum þjóðgarðs í flokki VI. Þar er þó um að ræða lítil 
svæði, flest (ef ekki öll) í einkeigu. 

Þá er hér einnig bent á að skoða þarf hvað lagt var til grundvallar flokkunar þeirra verndarsvæða sem 
fyrir eru á hálendinu og endurmeta hana eftir því sem við á.  T.a.m. er bent á að þegar Friðland að 
Fjallabaki var sett á stofn fyrir 40 árum síðan var hvorki heimilt skv. þágildandi náttúruverndarlögum 
að lýsa einkaland sem þjóðgarð, þ.e. allt land innan slíks varð á þeim tíma að vera í ríkiseigu, né heldur 
hafði svæðið verið lýst þjóðlenda, sem síðar varð svo raunin.  Nefndum ákvæðum náttúruverndarlaga 
hvað þetta varðar hefur verið breytt, svo að ekkert er því lengur til fyrirstöðu að gera Fjallabakssvæðið 
að þjóðgarði.  Hið sama má segja um fleiri svæði.  

Að síðustu vilja Eldvötn nefna að samtökin fagna mjög áformum um að koma málefnum 
náttúruverndar undir eina stofnun, þjóðgarðastofnun, og hafa trú á að slíkt fyrirkomulag verði 
málaflokknum til framdráttar og auki til muna hagræði í rekstri. 

  

  

Með von um jákvæða framvindu málanna 

  

 

f. h. Eldvatna – samtaka um náttúruvernd í Skafárhreppi 

